
 
 

 

      VENDIM 

 

Data e miratimit: 13 prill 2011 

 

Lënda nr. 85/09 

 

Ruhan RUHANI  

 

kundër 

 

UNMIK-ut 

 

Paneli këshillëdhënës për të drejta të njeriut, në seancën e mbajtur më 13 prill 2011, në praninë e 

anëtarëve vijues: 

 

z. Marek NOWICKI, kryesues 

z. Paul LEMMENS 

znj. Christine CHINKIN 

 

Të ndihmuar nga 

znj. Anila PREMTI, ushtruese e detyrës së zyrtares ekzekutive 

 

Pasi shqyrtoi ankesën e lartpërmendur, të parashtruar në përputhje me nenin 1.2 të Rregullores së 

UNMIK-ut nr. 2006/12 për themelimin e Panelit këshillëdhënës për të drejta të njeriut, të datës 

23 mars 2006, 

 

Pas diskutimit, duke përfshirë edhe shqyrtimin përmes mjeteve elektronike, në përputhje me 

rregullën 13 § 2 të Rregullores së tij të punës, vendosi si në vijim:  

 

I. Procedurat para Panelit    
 

1. Ankesa është parashtruar më 8 prill 2009 dhe është regjistruar më 30 prill 2009.      

 

 



2. Më 24 korrik 2009, Paneli këshillëdhënës për të drejta të njeriut ia komunikoi lëndën 

Përfaqësuesit Special të Sekretarit të Përgjithshëm (PSSP) në mënyrë që ai të jepte 

komentet e UNMIK-ut lidhur me pranueshmërinë dhe bazueshmërinë e lëndës. Më 3 

gusht 2009, UNMIK-u dha përgjigjen e vet.  

 

3. Më 9 dhjetor 2009, Paneli kërkoi informata të tjera nga ankuesi. 

 

4. Më 18 dhjetor 2009, Paneli kërkoi informata nga Misioni i Bashkimit Evropian për 

sundimin e ligjit në Kosovë (EULEX). 

 

5. Më 4 mars 2010, ankuesi dha përgjigjen në letrën e Panelit, të datës 9 dhjetor 2009. 

 

6. Më 23 mars 2010, EULEX-i dha përgjigjen në kërkesën e Panelit, të datës 18 dhjetor 

2009. 

 

7. Më 30 nëntor 2010, Paneli ia rikomunikoi lëndën PSSP-së, në mënyrë që të merrte 

komentet e UNMIK-ut për pranueshmërinë e lëndës pas komenteve shtesë, të dhëna nga 

ankuesi. Më 24 shkurt 2011, UNMIK-u dha përgjigjen e vet.                  

 

II. FAKTET  

 

8. Ankuesi është babai i z. Nehat Ruhanit. Sipas ankuesit, një grup i ushtarëve të armatosur 

të Ushtrisë Çlirimtare të Kosovës (UÇK) kishin hyrë në shtëpinë e ankuesit në Shtime 

dhe kishin kërcënuar ankuesin dhe familjen e tij me armë të zjarrit dhe me mjete 

eksplozive. Pretendohet se ata kanë marrë z. Nehat Ruhanin nën kërcënim të armëve për 

ta marrë në pyetje, duke thënë se do ta kthenin më vonë. 

 

9. Ankuesi thotë se kishte njohur z. A.H., i cili pretendohet të ketë udhëhequr grupin e 

UÇK-së dhe të ketë kërcënuar ankuesin dhe bashkëshorten e z. Nehat Ruhanit me armë të 

zjarrit. Gjatë të njëjtit incident, pretendohet se z. A.H. i ka thënë ankuesit se ai dhe 

familja e tij deri ditën e nesërme duhej të dilnin nga shtëpia se përndryshe do të vriten. 

 

10. Ankuesi thotë se menjëherë pas incidentit, ai raportoi rastin tek policia e UNMIK-ut që 

ishte e stacionuar në Shtime. Sipas ankuesit, policia e UNMIK-ut u përgjigj duke thënë se 

do të shohin se çka do të bëjnë. Ankuesi thotë se ai në mënyrë specifike kishte përmendur 

emrin e z. A.H. me rastin e raportimit të kidnapimit. Më pastaj, ankuesi dhe familja e tij 

dolën nga Kosova.  

 

11. Ankuesi ka raportuar kidnapimin edhe te Komiteti Ndërkombëtar i Kryqit të Kuq, i cili 

hapi kërkesën për gjurmim për z. Nehat Ruhanin. Vendndodhja e z. Ruhanit sot e kësaj 

dite mbetet e panjohur.          

 

12. Më 9 dhjetor 2008, përgjegjësia e UNMIK-ut lidhur me policinë dhe drejtësinë në 

Kosovë përfundoi, dhe Misioni Evropian për Sundimin e Ligjit në Kosovë (EULEX) 

mori kontrollin e plotë operacional në fushën e sundimit të ligjit, pas deklaratës së 

kryetarit të Këshillit të Sigurimit të Kombeve të Bashkuara më 26 nëntor 2008 



(S/PRST/2008/44), ku mirëpritej angazhimi i vazhdueshëm i Bashkimit Evropian në 

Kosovë. Mes datës 9 dhjetor 2008 dhe 30 mars 2009, të gjitha lëndët penale që 

mbaheshin nga Departamenti i drejtësisë i UNMIK-ut dhe nga Policia e UNMIK-ut, iu 

dorëzuan homologëve të EULEX-it.    

 

13. Informatat e marra nga EULEX-i tregojnë se lënda mbetet e hapur në kuadër të Zyrës së 

EULEX-it për persona të zhdukur dhe mjekësi ligjore. Në bazë të informatës së marrë 

nga UNMIK-u, EULEX-i ka nxjerrë një raport më 21 shkurt 2011, ku thuhej se 

kidnapimi i z. Nehat Ruhanit ishte duke u hetuar nga Njësia e EULEX-it kundër krimeve 

të luftës.             

       

III ANKESA  

 

14. Ankuesi ankohet për dështimin e pohuar të UNMIK-ut për të hetuar në mënyrë të duhur 

kidnapimin e djalit të tij dhe për dhimbjet e vuajtjet që pretendohet të jenë shkaktuar nga 

kjo situatë.     

 

15. Paneli mendon se mund të konsiderohet se ankuesi thirret në shkeljen e së drejtës në jetë 

të djalit të tij, të garantuar përmes nenit 2 të Konventës Evropiane për të Drejta të Njeriut 

(KEDNj) dhe në shkeljen e së drejtës së tij për të mos u trajtuar në mënyrë çnjerëzore dhe 

poshtëruese, të garantuar me nenin 3 të KEDNj-së.     

 

 

IV. LIGJI            

 

16. Para se lënda të shqyrtohet për bazueshmërinë e saj, Paneli duhet të vendosë nëse duhet të 

pranohet lënda apo jo, duke marrë parasysh kriteret e pranueshmërisë, të parapara në 

nenin 1, 2 dhe 3 të Rregullores së UNMIK-ut nr. 2006/12.  

 

17. Në thelb, ankuesi pretendon mungesën e hetimit të duhur penal lidhur me kidnapimin e 

djalit të tij dhe për mënyrës e trajtimit to tij, si familjar. Paneli thekson se z. Ruhani është 

parë për herë të fundit më 22 qershor 1999, pra, para më shumë se dhjetë vitesh.   

 

18. PSSP-ja argumenton se prima facie lënda është e papranueshme. Ai mendon se nuk janë 

shterur të gjitha mjetet e tjera juridike sepse në raportin e EULEX-it, të datës 21 shkurt 

2011, thuhet se lënda e ankuesit është nën hetime nga Njësia e EULEX-it kundër krimeve 

të luftës.  

 

19. Edhe pse PSSP-ja ngrit këto çështje gjatë fazës së verifikimit të pranueshmërisë, çështja e 

shterjes së mjeteve juridike është ngushtë e lidhur me çështjen e efektshmërisë së vet 

hetimeve. Paneli dëshiron të përkujton se në rastet kur çështja e pranueshmërisë është 

ngushtë e lidhur me bazueshmërinë e ankesës, Paneli mund t’ia bashkëngjis çështjen 

aspektit të bazueshmërisë, me kusht që nuk ka ndonjë pengesë tjetër për pranueshmërinë 

e saj, në pajtim me rregullën 31 bis të Rregullores së punës të Panelit.   

 



20. Rrjedhimisht, Paneli vjen në përfundim se mosshterja e mjeteve juridike, sipas nenit 3.1 

të Rregullores së UNMIK-ut nr. 2006/12, duhet t’i bashkohet bazueshmërisë së ankesës. 

Nuk është përcaktuar ndonjë bazë tjetër për shpalljen e ankesës si të papranueshme (shih 

Paneli këshillëdhënës për të drejta të njeriut, R.P. nr 120/09 dhe 121/09, vendimi i datës 

26 nëntor 2010).  

 

    

PËR KËTO ARSYE, 

 

Paneli, njëzëri, 

 

SHPALL ANKESËN SI TË PRANUESHME.  

 

 

Anila PREMTI       Marek  NOWICKI 

Ushtruese e detyrës së zyrtares ekzekutive                      Kryesues 
 
 
 
 


